
Industri penyelenggaraan bermotor merupakan industri perkhidmatan yang penting 

kepada pengguna. Pertambahan jumlah kenderaan yang didaftarkan dan jumlah 

pemandu berlesen dari tahun ke tahun menyebabkan permintaan yang tinggi 

terhadap perkhidmatan ini. Kajian ini dibentuk berdasarkan Teori Hunt dan Vitell 

dan Teori Jones bagi mengukur faktor-faktor yang menentukan niat untuk 

melakukan amalan tidak beretika. Faktor tersebut ialah sosio-ekonomi (tahap 

pendidikan dan pendapatan), pegangan agama, kepekaaan terhadap etika, kesan 

terhadap risiko, tekanan sosial dan ideologi moral. Dua senario telah dibentuk iaitu 

pengunaan alat ganti berbahaya dan pengubahsuaian berbahaya. Responden adalah 

dalam kalangan 300 orang pekerja bengkel. Dapatan kajian menunjukkan 

pendapatan responden adalah dalam lingkungan RM1001-RM2000 dan tahap 

pegangan agama responden adalah sederhana. Bagi kepekaan pula menunjukkan 

responden peka terhadap kedua-dua senario. Seterusnya responden juga tidak 

berniat untuk menggunakan alat ganti berbahaya dan pengubahsuaian berbahaya. 

Faktor peramal yang mempengaruhi niat responden bagi senario penggunaan alat 

ganti berbahaya ialah kesan terhada risiko dan idealisme. Manakala bagi senario 

pengubahsuaian berbahaya ialah kesan terhadap risiko dan tekanan sosial. Faktor 

peramal yang terkuat bagi kedua-dua senario ialah kesan terhadap risiko. Oleh itu, 

di dalam program-program pendidikan yang diadakan wajarlah diberi penekanan 

terhadap bahaya yang timbul akibat penggunaan alat ganti berbahaya dan 

pengubahsuaian berbahaya. Kajian ini memberi implikasi kepada program 

pendidikan, kementerian dan norma masyarakat sejagat, kawal selia dalam industri 

dan penggubalan polisi serta undang-undang yang lebih komprehensif untuk 

memberi pendidikan kepada pekerja bengkel.  

Abstract of thesis presented to the Senate of University Putra Malaysia in fulfilment 

of the requirement for the degree of Master of Science 

 

 

FACTORS TO DETERMINE THE INTENTIONS OF COMMITING 

UNETHICALS PRACTICES AMONG EMPLOYEES OF MOTOR 

VEHICALS REPAIR INDUSTRY IN THE KLANG VALLEY, MALAYSIA 

 

By  

 

UMI NAIZIRAH BINTI HAMID 

 

June 2015 

 

 

Chairman : Elistina Binti Abu Bakar, Ph.D 

Faculty  : Human Ecology 

 

 

Motor repair industry is an important service industry to consumers. The increment 

number of vehicles registered and the number of licensed drivers over the years lead 

to the high demand of this service. This study was formed based on Hunt and Vitell 

Theory and Jones’s Theory in order to measure factors that determine the intention 

in committing non-ethical practices. These factors are socio-economic 

characteristics (education and income), religious beliefs, ethics sensitivity, effect on 

risk, social pressure and moral ideologies. Two scenarios were established which 

were, the use of dangerous spare parts and unsafe modifications.The respondents 

comprised of 300 workshop employees. Findings showed  that respondents’ income  

are in the range of RM1001-RM2000 with a modarete level of religious beliefs of 

the respondents.  For respondents’ sensitivity, they are sensitive towards both 

scenarios. The respondents have no intention to use dangerous spare part and unsafe 

modification. The predictor factors that influenced the respondents’ intention in the 

scenario of using dangerous spare parts are the seriousness of consequences and the 

ideology of idealism. While the  predictor for unsafe modification scenario the 

effect on risk and social pressure. The strongest predictor factor for both scenarios 

is the effect on risk. Therefore, there is need in emphasizing the dangers that arise in 

the usage of dangerous spare parts and unsafe modification in educational 

programs. This study gives implications an the education programme, ministry and 

society norm, logistical on the industry and towards the formulation of policies and 

legislations that are more comprehensive in providing education to workshop 

employees.  

 BAB 1 

 

 

PENDAHULUAN 

 

 

1.0 Pengenalan 

 

 

Perlindungan pengguna wujud untuk memberikan perlindungan kepada pengguna 

akibat penindasan dan penyelewengan peniaga. Perlindungan pengguna di Malaysia 

muncul apabila sering berlakunya ketidakadilan dan penindasan dalam pasaran di mana 

golongan peniaga mengambil kesempatan terhadap pengguna (Hamdan, 1990). Dasar 

Pengguna Negara (DPN) dilancarkan pada tahun 2002 bertujuan untuk menggalakkan 

keseimbangan hak dan tanggungjawab antara pengguna, pembekal/pengilang dan 

kerajaan dalam melaksanakan peranan masing-masing. Ia juga menggalakkan 

penggunaan lestari dalam kalangan pengguna dan pembekal/pengilang ke arah 

memelihara kedaulatan negara (Dasar Pengguna Negara, 2002).  

 

 

DPN mempunyai lima objektif yang memberikan perlindungan kepada pengguna dan 

pembekal/pengilang. Objektif yang pertama ialah memastikan tahap perlindungan 

pengguna yang terbaik dari segi perlindungan kendiri, kawal selia kendiri dan aspek 

perundangan. Objektif yang kedua pula menggalakkan amalan perdagangan yang 

saksama dan bertanggungjawab dalam segala aspek yang melibatkan pengguna 

khususnya dalam aspek pengeluaran, promosi, penentuan harga dan pemasaran 

barangan serta perkhidmatan yang dihasilkan oleh pembekal/pengilang. Objektif yang 

seterusnya ialah memastikan pendidikan pengguna yang berterusan diberikan 

keutamaan oleh sektor awam dan swasta dan diintegrasikan dalam aktiviti pendidikan 

formal dan tidak formal. Seterusnya meningkatkan usaha ke arah amalan penggunaan 

lestari dalam kalangan pengguna, pembekal/pengilang dan kerajaan. Objektif yang 

terakhir ialah mengharmonikan hubungan pengguna, pembekal/pengilang dan kerajaan 

agar semua pihak mempunyai satu matlamat yang bersepadu iaitu mencapai 

perlindungan pengguna yang terbaik di bawah satu dasar iaitu DPN (Dasar Pengguna 

Negara, 2002). 

 

 

Keseluruhannya, objektif DPN ialah menggalakkan perlindungan kendiri dalam 

kalangan pengguna dan kawal selia kendiri dalam kalangan peniaga. Perkataan etika 

bermaksud sesuatu pengukuran terhadap perbuatan sama ada ia baik atau jahat dan juga 

benar atau salah serta melabelkan tindakan sama ada wajar dilakukan atau tidak wajar 

dilakukan  (Beauchamp & Bowie, 1983). Oleh itu, etika ialah sains moral dan prinsip-

prinsip moral di mana ia menentukan sesuatu tindakan seseorang sama ada baik atau 

buruk. Dalam erti kata lain, etika ialah mematuhi nilai-nilai moral. Menurut Harun 

Yahya, et. al (2007), definisi moral ialah akhlak, budi pekerti, kelakuan, tabiat, watak 

dan perangai yang akan menjadi penentu etika seseorang. Pada hari ini, banyak isu 

etika yang melibatkan peniaga sering didedahkan dalam media massa. Pendedahan ini 

secara tidak langsung menyebabkan masyarakat menjadi peka terhadap sesuatu isu 

salah laku iaitu amalan tidak beretika dalam kalangan peniaga dan menyebabkan 

pengguna menggunakan kuasa mereka sekali gus memberi kesan kepada perniagaan 

(Hamdan, 2012). Hal ini kerana pengguna yang terpedaya akan mengingati serta 

berwaspada selamanya. Sehubungan dengan itu peniaga seharusnya beretika bagi 

memastikan barangan dan perkhidmatan yang ditawarkan kepada pengguna 

memberikan manfaat. Peniaga juga seharusnya lebih mementingkan kualiti barangan 

dan perkhidmatan yang dibekalkan dan bukan mementingkan keuntungan semata-mata 

kerana ia akan memberikan impak yang positif kepada sesebuah perniagaan (Ferrell, 

Fraedrich & Ferrell, 2010) . 

 

 

Kepentingan penerapan amalan peniaga beretika dalam masyarakat peniaga 

dikukuhkan lagi apabila Rukun Niaga Malaysia diumumkan  pada 15 Januari 2002 oleh 

Kementerian Perdagangan Dalam Negeri dan Hal Ehwal Pengguna (Sekarang ini 

dikenali dengan nama Kementerian Perdagangan Dalam Negeri, Koperasi dan 

Kepenggunaan, (KPDNKK). Ia merupakan satu kod etika perniagaan yang berasaskan 

kepada nilai-nilai agama, falsafah dan budaya rakyat di negara ini. Tujuan Rukun 

Niaga digubal ialah untuk menyediakan prinsip-prinsip yang boleh diterima pakai, 

dihayati dan diamalkan oleh semua peniaga demi kesejahteraan pengguna dan peniaga. 

Ia juga dapat membantu peniaga mengamalkan standard etika perniagaan yang tinggi 

supaya kepentingan semua pihak terjamin demi menyokong pertumbuhan ekonomi 

negara (Rukun Niaga, 2002). Keadaan ini akan menunjukkan nilai-nilai murni sejagat 

yang dihasilkan daripada pegangan dan kepercayaan pelbagai agama, falsafah dan 

budaya di Malaysia. Ia diwujudkan tidak hanya untuk membanteras kenaikan harga 

yang tidak berpatutan dan memantau keluaran barangan yang tidak bermutu, tetapi ia 

juga bertujuan menjadi satu sumber untuk mengikis amalan perniagaan yang tidak 

beretika (Nor Adha & Sakina, 2011).  

 

 

Industri penyelenggaraan bermotor merupakan industri perkhidmatan yang penting dan 

besar bagi negara dan pengguna. Hal ini adalah kerana pertambahan jumlah kenderaan 

yang didaftarkan dan jumlah pemandu berlesen dari tahun ke tahun menyebabkan 

permintaan yang tinggi terhadap perkhidmatan ini. Menurut statistik yang dikeluarkan 

oleh Jabatan Pengangkutan Jalan (JPJ), jumlah pendaftaran baru di Malaysia bagi tahun 

2013 adalah 1,111,568 buah kenderaan meliputi semua kenderaan bermotor iaitu 

motokar dan motosikal. Oleh itu pemantauan yang teliti perlu dilaksanakan bagi 

memastikan hak pengguna dilindungi di dalam industri ini (JPJ, 2013). 

 

 

Sehubungan dengan itu, KPDNKK telah mengeluarkan satu garis panduan berkaitan 

kenderaan bermotor sebagai panduan kepada pengusaha dan pekerja bengkel di dalam 

industri penyelenggaraan kenderaan bermotor. Garis panduan tersebut ialah Panduan 

dan Kod Etika Industri Pembaikan Kenderaan Bermotor. Objektif utama garis panduan 

dan kod etika ini adalah untuk melindungi hak dan kepentingan pengguna, 

menggalakkan pertumbuhan dan perkembangan industri penyelenggaraan kenderaan 

bermotor disamping menghalang perilaku dan tatacara perkhidmatan yang bersifat 

mengelirukan sekali gus memperdayakan pengguna (KPDNKK, 2002). Garis panduan 

ini adalah tertakluk di bawah Seksyen 150 Akta Perlindungan Pengguna 1999 yang 

memberi kuasa kepada menteri KPDNKK bagi mengeluarkan peraturan berhubung 

perkhidmatan yang berkaitan dengan pengusaha bengkel kereta. Seterusnya, Peraturan 

Perlindungan Pengguna (Pendedahan Maklumat Bengkel)  2002 juga telah digubal di 

bawah Akta Perlindungan Pengguna 1999 bagi memberi tanggungjawab kepada 

pekerja bengkel untuk memberikan maklumat yang lengkap berkaitan perkhidmatan 

kepada pengguna. Selain daripada itu, JPJ juga telah mengeluarkan satu Garis Panduan 

Pengubahsuaian Kenderaan Persendirian sebagai panduan untuk pengubahsuaian yang 

dibenarkan. Kesemua undang-undang dan garis panduan ini ialah untuk memastikan 

keselamatan pengguna dilindungi. 

 

 

Oleh itu, walaupun Garis Panduan Pengubahsuaian Kenderaan Persendirian 

dikuatkuasakan oleh JPJ, namun keberkesanannya adalah tertakluk kepada kecekapan 

penguatkuasaan (JPJ, 2014). Adalah lebih baik agar pekerja bengkel dikawal oleh 

pegangan etika dalam diri mereka berbanding dengan penguatkuasaan undang-undang 

semata-mata (Ferrell et al., 2010). Persekitaran perniagaan yang beretika akan 

menimbulkan kepercayaan dan hubungan yang baik dengan pelanggan (Valentine et 

al., 2011). Perkara ini bukan sahaja dapat memberi keuntungan kepada peniaga tetapi 

dapat melindungi pengguna. 

 

 

1.1 Pernyataan Masalah 

 

 

Walaupun terdapat undang-undang yang mengawal industri ini, namun peruntukan 

undang-undang ini adalah terbatas (Elistina & Naemah, 2011a). Hal ini adalah kerana 

undang-undang yang sedia ada seperti Akta Perlindungan Pengguna 1999 adalah terlalu 

umum kepada semua jenis perkhidmatan dan tidak menfokuskan kepada perkhidmatan 

bengkel. Garis panduan untuk pekerja bengkel yang digubal oleh KPDNKK hanya 

berbentuk ‘sukarela’ dan tidak boleh dikuatkuasakan. Begitu juga dengan Peraturan 

yang digubal lebih kepada tanggungjawab untuk memberi maklumat dan tidak lebih 

daripada itu. Oleh itu, undang-undang yang ada tidak mencukupi untuk melindungi 

pengguna dan tingkah laku pekerja bengkel hanya berpandukan pegangan etika yang 

dipegang oleh mereka (Elistina & Naemah, 2010a).  

 

 

Masalah di dalam industri ini adalah sukar untuk diselesaikan kerana ia melibatkan 

kemahiran yang sukar untuk pengguna memahaminya (Persatuan Pengguna Eropah, 

1989). Tambahan pula, dapatan kajian oleh Elistina dan Naemah (2010b) menunjukkan 

kebanyakan pengguna tidak mengetahui hak-hak mereka semasa berurusan dengan 

bengkel. Oleh itu, banyak masalah dilaporkan dan ini terbukti daripada aduan 

pengguna dalam isu ini di Tribunal Tuntutan Pengguna. Jadual 1.1 menunjukkan jenis 

aduan dari tahun 2011 hingga 2013 yang dilaporkan oleh Tribunal Tuntutan Pengguna 

(TTPM). 

Jadual 1.1: Tuntutan Mengikut Kategori Perkhidmatan Dari  

Tahun 2011 hingga 2013 

Jenis Perkhidmatan 2011 2012 2013 

Pakej Umrah 428 381 428 

Agensi Pembantu Rumah 405 391 303 

Bengkel Kereta 402 355 262 

Time Sharing 12 8 6 

Agensi Pekerjaan  9 20 16 

Pengubahsuaian Rumah 289 279 206 

Pembaikan Kecil 69 86 47 

Rawatan/Pusat Kecantikan  403 296 228 

IPTA/IPTS 127 115 76 

Agensi Pelancongan 370 276 210 

Perkhidmatan Pengangkutan 107 97 99 

Sistem Rangkaian/ 

Telekomunikasi 

114 119 80 

Perkhidmatan Pos/Penghantaran 27 25 18 

Perkhidmatan Keselamatan 2 5 0 

Perkhidmatan Bekalan Elektrik 31 17 14 

Dobi 21 23 10 

Kad Kesihatan 12 8 4 

Perkhidmatan Bekalan Air 10 11 25 

Kedai Jahit 231 15 9 

Sumber: KPDNKK (www.kpdnkk.gov.my) 

 

 

Statistik TTPM menunjukkan tuntutan berkaitan perkhidmatan bengkel kenderaan 

antara yang ketiga tertinggi dilaporkan untuk tahun 2011 hingga 2013. Statistik ini 

menggambarkan masalah ini adalah konsisten kerana menunjukkan jumlah aduan 

ketiga tertinggi untuk tiga tahun berturut-turut. Hal ini menunjukkan tidak ada 

perubahan dalam pola aduan pengguna berkaitan industri ini dan ia mungkin akan 

berterusan sekiranya tiada tindakan diambil bagi mengatasi masalah.Selain itu, menurut 

laporan daripada Pusat Khidmat Aduan Pengguna Nasional (NCCC), sebanyak 4915 

jumlah aduan telah diterima berkaitan sektor automobil untuk tahun 2013 dan jumlah 

aduan keseluruhan industri ini dianggarkan bernilai sebanyak RM22,182,476.00. 

Jumlah aduan bagi perkhidmatan pembaikan di bengkel ialah sebanyak 1022.32 

(207%)  (NCCC, 2013). 

 

 

Industri kenderaan bermotor adalah satu industri yang amat penting kepada pengguna 

kerana kenderaan berkait rapat dengan faktor keselamatan. Sekiranya perkhidmatan 

tersebut tidak selamat ia akan mengancam nyawa pengguna. Antara isu dalam aspek 

pembaikan kenderaan bermotor adalah masalah pengguna untuk memperoleh alat ganti 

kenderaan yang selamat (Hamdan, 2012). Ini disokong oleh statistik aduan yang 

dikeluarkan oleh NCCC dan TTPM. Menurut laporan NCCC (2013), antara aduan yang 

diterima ialah berkaitan alat ganti kenderaan yang dilaporkan sebagai alat ganti tiruan 

atau terpakai iaitu sebanyak 816 aduan. Berdasarkan statistik daripada TTPM (2013) 

juga menunjukkan terdapat banyak aduan telah diterima berkaitan industri ini 

berkenaan dengan alat ganti kenderaan. Jadual 1.2 menyatakan tuntutan alat ganti 

kenderaan adalah antara yang tertinggi di dalam aduan berkaitan barangan seperti yang 

dilaporkan daripada tahun 2010 hingga 2013. 

 

http://www.kpdnkk.gov.my/

Jadual 1.2: Jenis Tuntutan Barangan Dari Tahun 2010 Hingga 2013 

Jenis Barangan 2010 2011 2012 2013 

Cabutan Bertuah/ 

Gores & Menang 

409 405 587 606 

Kereta 329 497 392 253 

Motosikal 79 98 76 64 

Alat Ganti Kenderaan 158 180 132 113 

Telefon Bimbit 341 519 475 553 

Barangan Eletrik 199 290 314 304 

Perabot 243 523 344 257 

Komputer 100 139 190 136 

Pakaian 17 28 38 37 

Kamera 12 41 37 17 

Barangan Kemas 25 38 19 16 

Jam 20 20 39 24 

Skim Computer (KWSP) 0 0 0 0 

Permainan Kanak-Kanak 17 5 21 14 

Kain 0 4 4 6 

Binatang Kesayangan 8 16 11 7 

Alat Tulis 4 20 5 1 

Pelbagai Barangan 842 1393 1,369 964 

Sumber: KPDNKK (www.kpdnkk.gov.my) 

 

 

Selain isu penggunaan alat ganti berbahaya, isu pengubahsuaian kenderaan berbahaya 

juga merupakan masalah keselamatan kepada pengguna. Hal ini kerana 

pengubahsuaian kenderaan tidak mengikut syarat yang ditetapkan merupakan satu 

kesalahan undang-undang dan boleh menyumbang kepada kejadian yang tidak diingini 

berlaku (JPJ, 2013). Berdasarkan statistik daripada JPJ (2013), jumlah pengubahsuaian 

kenderaan persendirian yang tidak mengikut spesifikasi telah meningkat sebanyak 1349 

buah kenderaan pada tahun 2013. Hal ini menunjukkan pengguna serta pekerja bengkel 

tidak mengambil berat syarat yang telah ditetapkan oleh JPJ. Statistik ini menunjukkan 

pengguna dan pekerja bengkel semakin berani melakukan perbuatan yang melanggar 

undang-undang tanpa memikirkan kesan yang akan berlaku daripada tindakan mereka. 

Jadual 1.3 berikut merujuk kepada statistik pengubahsuaian kenderaan persendirian 

bagi tahun 2012 hingga 2013.  

 

 

Jadual 1.3: Pengubahsuaian Kenderaan Persendirian Dari Tahun  

2012 hingga 2013 

Jenis kenderaan 2012 2013 Jumlah 

Motosikal 1,336 2,354 3,690 

Motokar 5,537 5,082 10,619 

Lain-lain kend. Persendirian 786 1,572 2,358 

Jumlah 7,659 9,008 16,667 

Sumber: JPJ (www.jpj.gov.my) 

 

 

Oleh itu berdasarkan statisik, dua isu iaitu penggunaan alat ganti berbahaya dan 

pengubahsuaian berbahaya merupakan isu yang tidak boleh dipandang remeh kerana 

boleh memberi kemudaratan kepada pengguna. Kajian ini menfokuskan kepada dua isu 

ini daripada perspektif pekerja bengkel dengan tujuan untuk memahami pegangan etika 

http://www.kpdnkk.gov.my/


© C
OPYRIG

HT U
PM

6 

 

pekerja bengkel agar cadangan dapat diberikan bagi memupuk kawal selia kendiri 

dalam kalangan pekerja bengkel dan akhirnya dapat memberi perlindungan kepada 

pengguna sekurang-kurangnya untuk dua isu ini.  

 

 

Penggunaan alat ganti berbahaya adalah bermaksud alat ganti yang digunakan adalah 

tiruan, recondition  iaitu diubahsuai daripada kenderaan terpakai yang tidak pasti sama 

ada ia selamat atau tidak atau alat ganti cetak rompak (Agbo, 2011). Kesemua alat ganti 

ini dikhuatiri tidak selamat dan berisiko. Pengubahsuaian berbahaya pula ialah 

pengubahsuaian yang tidak mengikut spesifikasi yang ditetapkan oleh JPJ di bawah 

Garis Panduan Pengubahsuaian Kenderaan Persendirian 

 

 

1.2 Persoalan kajian 

 

 

2. Apakah tahap sosio-ekonomi (pendidikan dan pendapatan) dan pegangan 

agama pekerja bengkel? 

3. Apakah tahap kepekaan terhadap isu etika, kesan terhadap etika, tekanan 

sosial dan ideologi moral dalam kalangan pekerja bengkel? 

4. Apakah niat pekerja bengkel untuk melakukan amalan tidak beretika? 

5. Apakah faktor-faktor yang mempengaruhi niat untuk melakukan amalan tidak 

beretika dalam kalangan pekerja bengkel? 

 

 

1.3 Objektif Kajian 

 

1.3.1 Objektif Am 

 

 

Untuk mengkaji faktor yang mempengaruhi niat amalan tidak beretika pekerja bengkel 

dalam industri pembaikan kenderaan bermotor. 

 

 

1.3.2 Objektif Khusus 

 

 

1. Mengenal pasti tahap sosio-ekonomi (pendidikan & pendapatan) dan 

pegangan agama pekerja bengkel. 

2. Mengenal pasti tahap kepekaan terhadap isu etika, kesan terhadap risiko, 

tekanan sosial dan ideologi moral pekerja bengkel. 

3. Menentukan niat pekerja bengkel untuk melakukan amalan tidak beretika. 

4. Mengenal pasti faktor-faktor yang mempengaruhi niat untuk melakukan 

amalan tidak beretika dalam kalangan pekerja bengkel.  

 



© C
OPYRIG

HT U
PM

7 

 

1.4 Hipotesis 

 

 

Terdapat satu hipotesis nul yang diuji dalam kajian ini iaitu; 

H01 :  Sosio-ekonomi (pendidikan & pendapatan), pegangan agama, kepekaan terhadap 

isu etika, kesan terhadap risiko, tekanan sosial dan ideologi moral bukanlah merupakan 

faktor peramal kepada niat untuk melakukan amalan yang tidak beretika dalam 

kalangan pekerja bengkel. 

 

 

1.5 Kepentingan Kajian 

 

 

Kajian ini dijalankan untuk mengenalpasti dan memahami niat amalan tidak beretika 

pekerja bengkel. Daripada hasil yang diperoleh, tindakan susulan akan dicadangkan 

bagi meningkatkan dan memperbaiki etika pekerja bengkel yang terlibat dalam industri 

ini dan diharap dapat memberi manfaat dan kepentingan kepada beberapa pihak iaitu 

pembekal perkhidmatan, kerajaan dan pengguna. 

 

i. Pembekal perkhidmatan  

 

Pembekal perkhidmatan merujuk kepada pemilik bengkel, pengusaha bengkel atau 

peniaga, pekerja bengkel dan juga persatuan pembaikan kenderaan bermotor dalam 

memberi perkhidmatan pembaikan kenderaan bermotor. Oleh itu, penggunaan istilah 

pemilik bengkel, pengusaha bengkel atau peniaga, pekerja bengkel dan juga persatuan 

pembaikan kenderaan bermotor dalam kajian ini merujuk kepada pembekal 

perkhidmatan. Hasil kajian ini dapat memberikan pendedahan lebih terperinci berkaitan 

etika kerja kepada pekerja bengkel terutamanya yang melibatkan dua isu iaitu 

penggunaan alat ganti berbahaya dan pengubahsuaian berbahaya kenderaan. Selain itu, 

ianya diharap dapat mengurangkan amalan penggunaan alat ganti berbahaya dan 

pengubahsuaian berbahaya kenderan dalam kalangan pekerja bengkel dan menerapkan 

amalan kerja yang baik. Hasil kajian ini juga diharap dapat memberikan pendedahan 

kepada majikan dalam memahami pekerjanya. Majikan dapat mengenal pasti aspek 

yang perlu ditekankan kepada pekerja mereka untuk diberi latihan dan kesedaran. 

Amalan yang beretika akan menjurus kepada kepercayaan pelanggan dan perkara ini 

adalah baik untuk perniagaan tersebut. 

 

 

Selain daripada itu, persatuan peniaga juga akan mendapat manfaat daripada dapatan 

kajian kerana responden adalah terdiri dalam kalangan ahli Persatuan Pekerja Bengkel 

Wilayah Persekutuan dan Selangor. Dapatan menunjukkan faktor-faktor yang 

mempengaruhi amalan tidak beretika seseorang pekerja bengkel dalam dua aspek yang 

disebutkan di atas dan ini secara tidak langsung akan membantu persatuan dalam 

merangka kod etika dan latihan yang boleh diterapkan kepada ahli mereka. Hal ini 

secara tidak langsung akan menaikkan nama industri agar ianya lebih dipercayai oleh 

pengguna.  

ii. Pengguna  

 

Berdasarkan kajian ini, pengguna dapat mengetahui tahap kawal selia kendiri industri 

semasa memberi perkhidmatan kepada pengguna. Selain itu, kajian ini dapat 

memberikan pendedahan yang lebih mendalam kepada pengguna berkenaan amalan 

tidak beretika peniaga dan dalam masa yang sama diharap dapat meningkatkan nilai 

etika diri pengguna. Persatuan pengguna pula akan lebih memahami industri 

terutamanya industri perkhidmatan pembaikan kenderaan kerana ia merupakan satu 

industri yang amat penting kepada pengguna. Persatuan pengguna dapat membuat 

pantauan dan membuat program yang sewajarnya kepada pengguna selepas memahami 

industri. 

 

iii. Kerajaan 

 

Pihak kerajaan dapat menjadikan dapatan kajian ini sebagai kayu ukur bagi memahami 

amalan tidak beretika dalam kalangan pekerja bengkel. Hal ini kerana, peranan 

kerajaan adalah untuk mengeluarkan polisi, menggubal undang-undang dan seterusnya 

menguatkuasakan undang-undang tersebut. Tambahan pula, tiada undang-undang 

khusus yang mengawal alat ganti dan pengubahsuaian berbahaya terutamanya di bawah 

bidang kuasa KPDNKK. Akta Perlindungan Pengguna 1999 adalah terlalu umum untuk 

mengawal industri ini. Diharap, dengan memahami pekerja bengkel iaitu pembekal 

perkhidmatan di dalam industri ini, dapat membantu kerajaan melindungi pengguna. 

 

 

1.6 Skop dan Limitasi Kajian 

 

 

Skop kajian adalah berkisar kepada enam faktor yang menentukan niat pekerja bengkel 

untuk melakukan amalan tidak beretika. Enam faktor tersebut ialah sosio-ekonomi 

(pendidikan & pendapatan), pegangan agama, kepekaan terhadap isu etika, kesan 

terhadap risiko, tekanan sosial dan ideologi moral yang dipegang oleh pekerja bengkel. 

Walau bagaimanapun, kajian ini hanya menfokuskan kepada dua isu sahaja iaitu 

penggunaan alat ganti berbahaya dan pengubahsuaian kenderaan berbahaya. Hal ini 

adalah kerana kajian-kajian lepas menunjukkan bahawa dalam membuat keputusan 

berkaitan isu etika, keputusan haruslah berdasarkan kepada sesuatu senario (Morris & 

McDonald, 1995; Barnett & Valentine, 2004). Penggunaan alat ganti berbahaya adalah 

bermaksud alat ganti yang digunakan adalah tiruan, recondition iaitu diubahsuai 

daripada kenderaan terpakai yang tidak pasti sama ada ia selamat atau tidak atau alat 

ganti cetak rompak (Agbo, 2011). Kesemua alat ganti ini tidak dikeluarkan oleh 

pengeluar yang sepatutnya lebih mengetahui tentang produk mereka. Pengubahsuaian 

berbahaya pula ialah pengubahsuaian yang tidak mengikut spesifikasi yang ditetapkan 

oleh JPJ di bawah Garis Panduan Pengubahsuaian Kenderaan Persendirian. 

Responden kajian adalah terdiri daripada pekerja bengkel yang bukan di bawah 

kawalan pengeluar kenderaan. Oleh itu, pekerja pusat servis seperti Honda, Toyota, 

Perodua dan Proton adalah di luar skop kajian. Limitasi ini adalah merujuk kepada 

dapatan kajian oleh Elistina dan Naemah (2011b) yang menunjukkan bahawa bengkel 

yang bukan di bawah seliaan pengeluar lebih cenderung untuk mengamalkan amalan 

tidak beretika. Oleh itu, dirasakan perlu untuk menfokuskan kepada bengkel jenis ini 

yang telah dibuktikan memberi lebih masalah kepada pengguna berdasarkan kajian 

tersebut. Tambahan pula, bengkel di bawah seliaan pengeluar dikawal oleh pengeluar 

itu sendiri terutama dalam pemakaian alat ganti dan kerja-kerja pembaikan (Elistina & 

Naemah, 2011b). 

 

 

Selain daripada itu, kajian ini hanya dilakukan di sekitar Lembah Klang sahaja. 

Responden kajian adalah seramai 300 orang yang terdiri pekerja bengkel yang bekerja 

di bengkel terpilih. Maklumat yang diperoleh adalah melalui borang soal selidik yang 

diisi sendiri oleh responden. Ketepatan hasil kajian adalah bergantung kepada kejujuran 

responden dalam menjawab soalan yang dikemukakan. Selain daripada itu, data di 

dalam kajian ini diperoleh berdasarkan kajian yang dilakukan oleh sekumpulan 

penyelidik Fakulti Ekologi Manusia di bawah geran penyelidikan RUGS yang bertajuk 

“A legal study on unsafe services in the motor vehicle repair and service industry”. 

Oleh itu, kajian ini terikat dengan pemboleh ubah, metodologi dan instrumen yang 

telah dibentuk bagi tujuan mencapai objektif kajian tersebut. 

 

 

1.7 Definisi Istilah 

 

 

a) Niat 

 

Istilah konseptual: 

Niat merupakan keputusan berdasarkan persepsi, emosi dan perlakuan 

terhadap sesuatu situasi sebelum bertindak. Kebiasaanya niat adalah keinginan 

atau kehendak berdasarkan apa yang dihajati (Abd. Aziz, Nadia, & Hafizal, 

2009). 

 

 

Istilah operasional: 

Niat dalam konteks kajian ini ialah hasrat atau mempunyai kecenderungan 

untuk melakukan amalan tidak beretika iaitu menggunakan alat ganti 

berbahaya dan melakukan pengubahsuaian berbahaya. Penggunaan alat ganti 

berbahaya merujuk kepada penggunaan alat ganti tiruan, recondition iaitu 

yang telah diubasuai daripada kenderaan terpakai atau alat ganti cetak rompak. 

Manakala pengubahsuaian kederaan pula merupakan pengubahsuaian 

kenderaan yang tidak mengikut spesifikasi yang telah ditetapkan oleh JPJ di 

bawah Garis Panduan Kenderaan Persendirian. 

b) Kepekaan Terhadap Isu Etika 

 

 

Istilah konseptual: 

Menurut Sparks dan Hunt (1998), peka adalah sedar dan sensitif bahawa 

sesuatu isu itu mempunyai isu etika.  

 

 

Istilah operasional: 

Di dalam konteks kajian ini, peka bermaksud pekerja bengkel sedar dan 

sensitif bahawa isu penggunaan alat ganti berbahaya dan pengubahsuaian 

berbahaya mempunyai isu etika dan perbuatan tersebut tidak harus dilakukan. 

 

 

c) Kesan Terhadap Risiko 

 

 

Istilah konseptual: 

Kesan terhadap risiko mengandungi empat komponen iaitu magnitud kesan, 

kemungkinan berlaku, jangka masa berlaku dan bilangan mangsa. Kesan 

terhadap risiko merujuk kepada kesan risiko sama ada besar atau kecil yang 

akan berlaku, keberangkalian risiko itu akan berlaku, jangkamasa ia berlaku 

sama ada lambat atau cepat dan bilangan mangsa yang akan mandapat kesan 

daripada amalan yang tidak beretika tersebut (Anusom, Vitell & Kennth, 

1996). 

 

 

Istilah operasional: 

Kesan terhadap risiko dalam kajian ini adalah merujuk persepsi pekerja 

bengkel itu terhadap amalan penggunaan alat ganti berbahaya dan 

pengubahsuaian berbahaya sama ada amalan tersebut membawa risiko yang 

besar, keberangkalian rendah atau tinggi untuk risiko itu berlaku, jangkamasa 

ia berlaku sama ada ia akan berlaku sekarang atau untuk jangka masa yang 

lama lagi dan jumlah mangsa sama ada kecil atau besar yang akan mendapat 

kesan akibat amalan tersebut.     

 

 

d) Tekanan Sosial 

 

 

Istilah konseptual: 

Tekanan sosial mempunyai dua komponen iaitu konsesus sosial dan 

keakraban. Konsesus sosial bermaksud amalan tersebut diterima oleh 

masyarakat umum manakala keakraban merujuk kepada setakat mana amalan 

tersebut memberi kesan kepada orang yang hampir atau dekat dengan pekerja 

bengkel (Anusom et al., 1996). 

Istilah operasional: 

Tekanan sosial dalam kajian ini adalah merujuk persepsi pekerja bengkel itu 

terhadap amalan penggunaan alat ganti berbahaya dan pengubahsuaian 

berbahaya sama ada tindakan tersebut diterima oleh masyarakat umum dan ia 

boleh memberi kesan kepada orang terdekat atau yang akrab dengan pekerja 

bengkel. 

 

 

e) Ideologi moral 

 

 

Istilah konseptual: 

Menurut Forsyth (1980), ideologi moral ialah pegangan atau fahaman dalam 

diri seseorang sama ada pegangan tersebut adalah dipengaruhi oleh norma 

sejagat (idealisme) atau berdasarkan individu itu sendiri mengikut keadaan 

(relativisme). 

 

 

Istilah operasional: 

Dalam konteks kajian ini, ideologi moral merupakan pegangan moral pekerja 

bengkel sama ada dipengaruhi oleh norma sejagat (idealisme) atau 

berdasarkan individu itu sendiri mengikut keadaan (relativisme) dalam 

menentukan sama ada penggunaan alat ganti berbahaya atau pengubahsuaian 

berbahaya itu beretika atau tidak beretika. 

 

 

f) Tahap Keagamaan 

 

 

Istilah konseptual: 

Agama merupakan satu sistem kepercayaan dan amalan berkaitan bagaimana 

seseorang individu itu bertindak balas dan mentafsirkan terhadap sesuatu yang 

ghaib dan suci (Johnstone, 1975). Tahap keagamaan adalah setakat mana 

seseorang individu merasakan kepercayaan mereka terhadap agama (Wagner 

& Sanders, 2001). 

 

 

Istilah operasional: 

Tahap keagamaan dalam kajian ini ialah setakat mana pekerja bengkel 

merasakan kepercayaan mereka terhadap agama sama ada tinggi, sederhana 

atau rendah. 

g) Sosio-ekonomi  

 

 

Istilah konseptual: 

Sosio-ekonomi adalah satu konsep bagaimana interaksi berlaku antara sosial 

dan ekonomi (Breede, H.C, 2008). Sosio-ekonomi adalah merangkumi tahap 

pendidikan dan pendapatan individu (Pan & Sparks, 2012). 

 

 

Istilah operasional: 

Sosio-ekonomi dalam kajian ini ialah pendapatan yang diterima sebulan oleh 

pekerja bengkel dan tahap pendidikan mereka. 

 

 

1.8 Rumusan 

 

 

Bab ini telah meletakkan asas atas kajian yang dilakukan. Di dalam bab ini, 

pemasalahan kajian telah dibincangkan bagi menunjukkan bahawa terdapatnya 

pemasalahan pengguna yang seharusnya diselesaikan oleh kajian. Bagi mencari 

penyelesaian, objektif kajian, persoalan kajian serta hipothesis telah digariskan. 

Definisi pembolehubah juga telah diberikan secara konseptual dan operasional. 

Seterusnya, Bab 2 akan membincangkan kajian lepas dalam bidang yang hendak dikaji 

agar kajian yang dibuat adalah berasaskan teori dan kajian yang telah dilakukan oleh 

pengkaji lepas. 

